
Jürg Seiberth

Von: georges.heuss [georges.heuss@wanadoo.fr]
Gesendet: Dienstag, 17. Februar 2009 11:45
An: Jürg Seiberth
Betreff: [Spam] Re: Zeedel; Guet zem Drugg
Anlagen: clip_image001.gif; clip_image003.jpg

Sali Jürg 
  
nachstehend sende ich Dir den aktuellen Zettel 2009. 
  
Liebe Grüsse 
  
Georges 
  
  
  

gegr. 2008 

 

 
Leen d Bulgare und Rumäne numme yyne, 
sott au fir die wider emool d Sunne schyyne. 
Wenn s denn gnue doo het Ihr wäärdet s gsee, 
verschwinde d Schwoobe als wie mee! 
 
Nach em Ässe ha ych welle e Jointli nää, 
jä Si das duet e scheene Uffstand gää. 
Dr Wirt entsetzt: Du kunsch mir grad no gschliffe, 
Wieso? Ych rauch jo gar nit, ych due nur kiffe! 
 
E dunggle Flägge bis ibere zer Claramatte, 
Trottoiramsle empört: s hät denn nur no Schatte! 
Dass die Himmelsspirale jetzt nit duet koo, 
bringt uff e Bode zrugg Herzog & de Meuron! 
 
Dr Schwarz isch lang Sklav vom Wysse gsi, 
stimmt: sait dr Mc Cain zer Hillery. 
Nach dr Wahl dr Obama ganz unbeschwert, 
jä! In Zuekunft laufts grad umgekehrt. 
 
Fir e frieners Pensionsalter het sich e Meehrheit gspeert, 
das me freywillig lenger schaffe will, dasch doch gsteert. 
Mir hoffe dr Abgang mit 65ig kenne z bhalte, 
s mecht unsere Bundesclown: erhöhen auf 67ig fir Alte! 
 
Marcel mir sin jetzt heilos froo, 
wie mir gheert hänn hesch e neye Job bikoo. 
Nach däm Sänfufftritt s ligt uff dr Hand 
bim FC Wollerau am Wirschtlistand! 
 
Unser Altersgäld s isch ganz verregt, 
hänn mir in vyylversprächendi Papier aaglegt. 
Als Bänggler zem Merz: losch e Zuestupf springe, 

Aber Kinschtler! Gang doch in d Freyestroos go singe. 
 
Gege Luxemburg e Matsch z verliere, 
do gits nur Eins grad sofort reagiere. 
D Fäns dangge s Dir, ych finds famos, 
vom Hitzfäld d Wort an Christian Gross. 
 
Dä Drägg wo d Buschi hit mien dringge, 
im Vertraue ych sags Eych unter Frinde. 
Bevor me unseri Liebschte mit so Food duet meschte, 
mies me das zerscht an de Zircher teschte. 
 
Ige Giovanni „mage“ immer schaffe, schaffe Hisli baue, 
vyyli Spagetti „manga“ und pfiffe nooche scheeni Fraue. 
Weisch quaranta-tschingue Jehrli ige stolz uff mini Bruef, 
worum wähle dä Murer: ische schlächt fir unseri Ruef! 
 
S isch scheen in rauchfreie Käller d singe, 
Ych iberleeg mer hit scho duet s das denn no bringe. 
Nach dr Fasnacht isch zwor d Lunge ooni Teer, 
derfir sinn Troittoir voll und d Käller leer. 
 
 
S goht Diir uff, e Knall und ych liig uff dr Naase, 
d Frau mit em Buessezeedel: bisch verruggt e so z raase? 
Du hesch guet reede, sag ych und heb dr Zingge wo brennt, 
mit eme Pitbull im Rugge wärsch au Du e so grennt! 
 
Dass d Merkel dr Phaapscht mahnt, het mi imponiert, 
no mee, dass e Schwoob e andere gritisiert. 
S bestätigt mir und ych due frohlogge, 
s git kai Schwoob, wo ka uff d Schnuure hogge! 
 
 
Dr George goot, dr Barack kunnt jä und jä und jä und, 
im Land lauft s schlächt, de Bangge schloot d Stund  
jä und jä und jä und. Afganistan zersteert, dr Irak kaputt,  
nur Schutt, nur Schutt …………..  
Obama uff Di zellt ganz Amerika, oh Georgi Pfusch gang  
Du jetzt zrugg in Bus(c)h. S bruucht jetzt emänd nit nur  
zwei grossi starki Händ, d Wirtschaft lauft schlächt, do  
wär dr Schnyder Karl dr Rächt. D Fettsucht e Bloog,  
do hätte mir Eych guete Root, leend d Merkel ko,  
denn duet Eych s Frässe vergoo. D Erweermig vo  
dr Wält isch nit z leese nur mit Gäld, s blybt gar kai Waal,  
schiggsch als Gliewurm dr Minu ab ins All. 
Obama längt d Hilf nit, nimmsch dr Malama, fählt no emänt  
dr neygwählt Statdpresidänt. Ischs nooni gnue(g), gänn mir  
dr Ueli gärn derzue und wenn’s nit längt, no s ganzi Parlamänt.  
So wärs doch guet, das git uns Basler widder Muet und s  
wär frappant au no fir s ganze Land. 
Vergässet nit, mir sinn au no do he jo he jo he jo und  
o wie’s gsi isch kas nimme go, he je jo es isch esoo. 

